
క. ఇయ్యెడఁ గలగిన రోవెల

యియ్యక నా కెఱుక లేక యిటు నే నింటం

దయ్యమువలె నుండఁగ మా

తొయ్యలితో నెట్లు కూడితో నే నెఱుఁగన్. 35



క. పైఁడేమి బ్రాఁతి యిదిగో

నేఁ డిచ్చెదు మ్రుచ్చు వగల నెలఁత రమింపం

బోఁడిమి చెడదే మఱి బురి

కాఁడవుఁ దగ కొదవలే జగంబు లెఱుంగున్. 36



తే. నిన్ననే నన్ను మొఱఁగి నాచిన్నదాని

నక్కటా యోడరేవున నమ్మికొందు

వేమిటికొ జాఱవిడిచితి వింతెకాని

యంత దబ్బఱకాఁడ వీవౌదొ కావో. 37



తే. మంచిమణులకు వెలఁ బొసఁగించువేళ

హెచ్చువెలలకు సొమ్ము చేయించుచోట

నగరి జాలెలు నీయింట నిగిడియున్న

వింత మాకేల మారొక్క మిచ్చిపొమ్ము. 38



క. అన సోమదత్తుఁ డద్భుత

మున నచ్చట నిల్చి వెఱ్ఱిముద్దియ కలలో

నెనసితి నీదు తనూభవ

ననుపమరతి నింతెకాని యన్య మెఱుంగన్. 39



తే. అనిన నమ్ముద్ది మంచి దట్టైన నేమి

నాతనూభవవలన ననంగసౌఖ్య

మబ్బెఁగద నీకు నిదియు లేదన్న నందు

వర్థ మిప్పించి యవ్వల నడుగుపెట్టు. 40

